
Għanijiet tal-Politika dwar it-Tassazzjoni
It-tassazzjoni tista’ tikkontribwixxi għat-tkabbir u l-ġid permezz ta’ tliet mezzi: L-ewwel u l-
aktar elementari, is-sistema tat-tassazzjoni għandha tiġġenera biżżejjed dħul biex tiffinanzja 
livell kwalitattiv għoli ta’ servizzi pubbliċi u trasferimenti soċjali. It-tieni, it-tassazzjoni 
tinfluwenza d-deċiżjonijiet ekonomiċi u għandha tipprovdi inċentivi għal aktar impjiegi u 
għall-użu effiċjenti u sostenibbli tar-riżorsi naturali. It-tielet, it-tassazzjoni inevitabbilment 
terġa’ tqassam id-dħul u għandha tagħmel hekk b’mod li ssaħħaħ id-domanda effettiva u l-
bilanċ soċjali billi trażżan il-vojt kbir fit-tqassim tad-dħul. 
Il-komunikazzjonijiet tal-Kummissjoni jirreferu espliċitament għall-ewwel żewġ għanijiet 
filwaqt li jħallu barra kompletament l-aspett distribuzzjonali tat-tassazzjoni. Fl-istess ħin, is-
sistemi tat-tassazzjoni fl-Istati Membri ta’ l-UE inbidlu bl-aktar mod fundamentali 
speċjalment f’dan ir-rispett.
Qiegħed isir dejjem aktar magħruf f’ekonomiji moderni li inugwaljanza għolja għandha t-
tendenza li tfixkel it-tkabbir. Mudelli jistgħu faċilment jirriproduċu dan l-effett, jekk jinkludu 
biss xi ftit suppożizzjonijiet realistiċi bħall-kompetizzjoni imperfetta, l-indiviżibilità ta’ l-
oġġetti ta’ konsum, il-preferenzi mhux omotetiċi. Miżuri tat-taxxa li jinkoraġġixxu l-
inugwaljanza u li joħonqu d-domanda xejn mhu se jikkontribwixxu lejn reġjun ekonomiku li 
qiegħed jikber dinamikament hekk kif mitlub mill-Istrateġija ta’ Lisbona.

Konsegwenzi tal-Kompetizzjoni tat-Taxxa
Il-mistoqsija hija jekk l-Istati Membri ta’ l-UE jerġgħux jiksbu spazju għall-manuvrar biex 
iwettqu l-politika dwar it-tassazzjoni, li titlob koordinazzjoni mifruxa ma’ l-UE, jew 
jaċċettawx sistemi tat-taxxa li huma aktar u aktar sfurmati mill-loġika inerenti tal-
kompetizzjoni tat-taxxa. Ir-Relatur tħaddan it-tħassib tal-Kummissjoni li “in-nuqqas ta’ 
koordinazzjoni bejn sistemi tat-taxxa diretta jaf …iwassal għal nuqqas tat-tassazzjoni jew 
abbuż mingħajr intenzjoni u, għalhekk, erożjoni tad-dħul mit-taxxa”. (KUMM(2006) 823)
Li kieku l-kapital huwa perfettament mobbli u r-rati tat-taxxa jvarjaw bejn il-pajjiżi, intrapriżi 
multinazzjonali jistgħu jadottaw sett sħiħ ta’ strateġiji li jottimizzaw il-ħlas tat-taxxa. Żewġ 
metodi komuni huma l-użu ta’ transfer-pricing biex jixxiftjaw il-profitti f’żoni ta’ taxxa 
baxxa, u l-ħolqien ta’ dipartimenti finanzjarji f’tax havens biex jiffinanzjaw investimenti 
b’linji ta’ kreditu interni fil-grupp. 
Strateġiji għall-evażjoni tat-taxxa bħal dawn ipoġġu lill-gvernijiet taħt pressjoni, billi pajjiżi 
b’rati tat-taxxa ogħla jitilfu d-dħul u jaraw l-IŻM domestiċi jieħdu daqqa ta’ ħarta għaliex ma 
jistgħux jagħmlu użu minn strateġiji simili, madankollu jikkompetu fl-istess suq. Li kieku l-
korporazzjonijiet multinazzjonali mhux biss jixxiftjaw il-profitti imma jagħmlu investiment 
produttiv biex jagħmlu użu mid-differenzi fit-taxxa bejn il-pajjiżi, bħala tweġiba tiżdied aktar 
il-pressjoni biex jitbaxxew ir-rati tat-taxxa. Dan il-proċess, magħruf bħala kompetizzjoni tat-
taxxa, ma jiġrix biss fil-qasam tat-tassazzjoni tal-kumpaniji. Billi l-ġid finanzjarju huwa ferm 
aktar mobbli mill-kapital investit b’mod produttiv, l-istess loġika tikkonċerna t-taxxi fuq id-
dħul kapitali jew il-profitti kapitali personali.
Il-ħaddiema huma ġeneralment anqas mobbli mill-kapital, u ħaddiema mingħajr sengħa huma 
anqas mobbli minn ħaddiema tas-sengħa. Il-konsum huwa bażi tat-taxxa immobbli ħafna, 
partikularment il-konsum ta’ prodotti bażiċi. B’konsegwenza, il-kompetizzjoni tat-taxxa 
twassal għal bidla fundamentali fl-istruttura tat-tassazzjoni. Il-gvernijiet huma rkattati biex 
iħaffu r-rati tat-taxxa fuq fatturi mobbli ħafna u jżidu l-piż tat-taxxa fuq sorsi anqas mobbli 
sabiex iħarsu d-dħul. F’sitwazzjoni ta’ kompetizzjoni tat-taxxa, it-taxxi għalhekk jixxiftjaw 
minn fuq id-dħul tal-kumpaniji għal fuq dak personali, minn fuq id-dħul kapitali għal fuq dak 
tal-ħaddiema, minn fuq id-dħul ta’ ħaddiema tas-sengħa għal fuq dak ta’ ħaddiema mingħajr 

sengħa u, ġeneralment, mill-intaxxar tad-dħul u l-ġid għall-intaxxar tal-konsum. Il-fatti 
stilizzati dwar l-evoluzzjoni tat-taxxi fl-UE f’dawn l-aħħar għexieren ta’ snin jikkonfermaw li 
huwa eżatt dan li ġara.

Evoluzzjoni tat-Taxxi fl-UE
Tabilħaqq, ir-rati tat-taxxa statutorji fuq id-dħul tal-kumpaniji niżlu bis-saħħa. Fl-UE-15 niżlu 
minn medja ta’ 38.0 % fl-1995 għal 29.5 % fl-2006. (Figura 1) 

Figura 1. Sors: Kummissjoni ta’ l-UE (2006)

Il-proċess huwa l-bogħod milli jitwaqqaf sa issa. Il-Ġermanja issa qiegħda tħejji r-riforma fit-
taxxa tal-kumpaniji li jmiss, bit-tnaqqis tar-rata statutorja tagħha taħt il-livell ta’ 30%. Id-
Danimarka tippjana li tnaqqas ir-rata statutorja tagħha minn 28 għal 22%. Dawn il-passi 
ċertament jintensifikaw il-pressjoni fuq pajjiżi oħra. Billi "lok b’taxxa għolja" huwa terminu 
relattiv, wieħed ma jeskludix il-probabbiltà ta’ tellieqa sal-qiegħ.

Ta’ spiss kien argumentat li t-tnaqqis fir-rati tat-taxxa tal-kumpaniji kien ikkumpensat 
b’miżuri li jwessgħu l-bażi tat-taxxa. Żewġ metodi biex jinħadmu r-rati tat-taxxa effettivi għal 
proġett ta’ investiment standard ipotetiku huma r-Rata tat-Taxxa Medja Effettiva (EATR) u r-
Rata tat-Taxxa Marġinali Effettiva (EMTR). Dawn ir-rati huma ġeneralment aktar baxxi mir-
rati statutorji, iżda huma, wkoll, qabdu x-xejra ’l isfel sa minn nofs it-tmeninijiet.

Skond l-Istitut ta’ l-Istudji Fiskali, l-EATR fl-UE-15 niżlet bejn l-1982 u l-2005 bi 11.0-il 
punt perċentwali, filwaqt li l-EMTR waqgħet b’10.0 punti. Iċ-ċifri mogħtija miz-Zentrum für 
Europäische Wirtschaftsforschung jindikaw xejra ’l isfel aktar ippronunzjata, b’waqgħa medja 
ta’ l-EATR fl-UE-15 ta’ 13.6 punti mill-1984 sa l-2003.

Il-fatt li d-dħul mit-taxxa minn fuq id-dħul tal-kumpaniji baqa’ fil-biċċa l-kbira stabbli bħala 
proporzjon tal-GDP fl-UE sa mill-1965, spiss jittieħed bħala evidenza kontra l-ipotesi ta’ 
kompetizzjoni tat-taxxa li tagħmel ħsara. Madankollu, din il-kostanza tikkonferma aktar milli 
tikkonfuta x-xejra ’l isfel tat-tassazzjoni tal-kumpaniji, billi s-sehem tal-profitti tal-kumpaniji 
fil-GDP kien qiegħed jiżdied bis-saħħa. (Figura 2)

L-Ogħla rata tat-Taxxa Statutorja fuq id-Dħul tal-Kumpaniji

Figura 2. Sors: Id-database Ameco, Kummissjoni ta’ l-UE

Huwa diffiċli li tiddetermina r-rata ta’ taxxa sħiħa fuq il-kapital. Il-Kummissjoni tipprovdi 
ċifri għal rata ta’ taxxa impliċita (ITR) li laħqet il-livell ta’ 29.9% fl-2003 għall-UE-15. L-ITR 
fuq il-kapital hija aktar baxxa fl-Istati Membri ġodda (14%), iżda anke l-Ġermanja u l-Greċja 
juru livelli baxxi ta’ tassazzjoni fuq il-kapital.

Aktar u aktar Stati Membri ta’ l-UE qegħdin jibdew jintroduċu sistema doppja ta’ tassazzjoni 
fuq id-dħul. Filwaqt li d-dħul mix-xogħol jibqa’ jkun intaxxat progressivament, taxxa bażi li 
hija ferm taħt l-ogħla rati ta’ taxxi fuq id-dħul mix-xogħol hija applikata fuq id-dħul mill-
kapital. Billi d-dħul mill-kapital huwa ferm aktar ikkonċentrat mid-dħul mix-xogħol, il-bidla 
lejn tassazzjoni doppja fuq id-dħul tikkorrispondi għal ħelsien kbir mit-taxxa favur dawk li 
għandhom l-aktar ġid.

Kif rikonoxxut mill-Kummissjoni ta’ l-UE, il-piż tat-taxxa fuq id-dħul mix-xogħol wera xejra 
’l fuq sa nofs id-disgħinijiet. Dan laħaq livell ta’ madwar 36% fl-UE-15 u baqa’ pjuttost 
stabbli sa minn dak iż-żmien. Madankollu, l-ogħla rata tat-taxxa statutorja fuq id-dħul 
personali waqgħet b’4.7 punti perċentwali sa mill-1998, li tikkonferma l-bidla fit-taxxa minn 
fuq dawk li jaqilgħu dħul għoli għal fuq dawk li jaqilgħu dħul aktar baxx. Diversi Stati 
Membri ġodda anke introduċew taxxa bażi ġenerali fuq id-dħul personali.

Sa minn nofs is-snin disgħin, l-ewwelnett kienu t-taxxi indiretti li għolew sabiex ikun 
ibbilanċjat id-dħul tal-finanzi ta’ l-istat. B’mod partikulari, l-Istati Membri b’rati ta’ VAT
aktar baxxi użaw il-kuritur eżistenti ta’ bejn 15 u 25%, li d-Direttiva Ewropea dwar il-VAT
tippermetti, sabiex joqorbu lejn il-limitu l-għoli ta’ l-ispettru. Konsistentement, is-sehem tad-
dħul mill-VAT fit-tassazzjoni totali baqa’ jogħla. (Figura 3) 

Figura 3. Sors: Kummissjoni ta’ l-UE (2006)

Barra minn dan, żdied il-piż tat-taxxa fuq riżorsi bħall-enerġija jew il-gażolina. L-effett 
ekoloġiku ta’ dawn it-taxxi jiddependi fuq jekk l-utent għandux tabilħaqq possibbiltà li jfittex 
alternattivi. L-intaxxar fuq l-użu ta’ l-enerġija mill-industriji huwa wisq probabbli ġġustifikat 
għal raġunijiet ekoloġiċi, billi teknoloġiji li jiffrankaw l-enerġija huma spiss disponibbli u 
jsiru aktar attraenti b’dan il-mod. F’ħafna każijiet oħra, madankollu, dawk hekk imsejħa taxxi 
‘ekoloġiċi’ m’għandhom l-ebda effett ieħor għajr li jżidu l-piż fuq dawk li jaqilgħu paga 
baxxa b’mod partikulari, għaliex familji li huma ifqar, jonfqu perċentwali ogħla mid-dħul 
tagħhom fuq il-kontijiet ta’ l-enerġija u fuq l-ispejjeż tat-tisħin. B’mod simili, taxxi għoljin 
fuq il-gażolina għandhom biss effett ekoloġiku pożittiv, jekk huwa disponibbli trasport 
pubbliku rħis u attraenti. Inkella jkun biss konsum li jkun intaxxat bl-effett rigressiv tas-soltu.

Għalhekk, il-pożizzjoni tal-Kummissjoni li “bidla minn taxxi fuq ix-xogħol għal taxxi fuq il-
konsum u/jew it-tniġġis tista’ …tgħin ...biex jiżdiedu l-livelli ta’ l-impjiegi” (KUMM(2005) 
532) m’hijiex konvinċenti.

Kif rajna, it-tbassir ġenerali dwar il-konsegwenzi tal-kompetizzjoni tat-taxxa huma 
kkonfermati mill-evidenza empirika. Ir-riżultat ewlieni m’huwiex wisq it-tnaqqis fid-dħul 
mit-taxxa totali, imma l-bidla strutturali fis-sistema tat-taxxa. Din il-bidla tikkonċerna 
primarjament l-impatt distribuzzjonali tat-tassazzjoni. Il-bidliet kollha kkunsidrati jtaffu l-piż 
ta’ dawk li jaqilgħu dħul għoli filwaqt li jżidu l-piż tat-taxxa fuq it-tarf il-baxx ta’ l-iskala tad-
dħul. Dan huwa minnu partikularment għall-bidla mit-taxxi diretti għal dawk indiretti, iżda 
wkoll għat-tnaqqis fl-ogħla rati tat-taxxa personali u x-xejra ta’ l-introduzzjoni ta’ rata bażi 
fuq id-dħul kapitali. Minflok ittaffi l-kuntrasti soċjali, is-sistema tat-taxxa tkompli twessa’ l-
vojt bejn is-sinjuri u l-fqar.

Għalhekk, m’hijiex iġġustifikata distinzjoni bejn kompetizzjoni tat-taxxa “li tagħmel ħsara” u 
dik “b’saħħitha”. Ridistribuzzjoni tad-dħul minn isfel għall-fuq hija ta’ ħsara f’kull każ. Hija 
ddgħajjef il-bilanċ soċjali, tnaqqas id-domanda effettiva u twassal għal kapaċitajiet mhux 
użati, deterjorament ta’ l-IŻM, tkabbir baxx u qgħad għoli.

VAT bħala % tat-Tassazzjoni Totali

Fl-aħħarnett, ristrutturar rigressiv tas-sistema tat-taxxa huwa probabbli wkoll li jnaqqas id-
dħul tal-finanzi ta’ l-istat. Fil-fatt, id-dħul totali mit-taxxa naqas sa mill-aħħar tad-disgħinijiet. 
(Figura 3) Jekk tkompli din ix-xejra, l-iffinanzjar tas-servizzi pubbliċi essenzjali u ta’ l-
investiment pubbliku se jkun fil-periklu.

Figura 4. Sors: Id-database Ameco, Kummissjoni ta’ l-UE

Is-sovranità nazzjonali fi kwistjonijiet tat-taxxa, madankollu, ma tiddgħajjifx biss mill-forzi 
tas-suq. It-Trattat ta’ l-UE, filwaqt li ma jkoprix it-tassazzjoni diretta, xorta jirrestrinġi l-
politika dwar it-taxxa ta’ l-Istati Membri bid-disposizzjonijiet tiegħu. Għalhekk, fis-snin 
riċenti, żdied in-numru ta’ kumpaniji li jressqu l-gvernijiet il-qorti jikklejmjaw li l-liġijiet 
nazzjonali dwar it-taxxa kienu qegħdin jiksru l-liġi Ewropea. Bid-deċiżjonijiet tagħha, l-ECJ 
ħolqot liġi tat-taxxa Ewropea komuni li kkontribwixxiet għall-erożjoni tad-dħul mit-taxxa 
nazzjonali billi dejjem iżjed tiddikjara illegali d-disposizzjonijiet nazzjonali. 

Strateġija Alternattiva
L-introduzzjoni ta’ sistema tat-taxxa li tikkontribwixxi lejn it-tkabbir, l-impjiegi u l-bilanċ 
soċjali teħtieġ koordinazzjoni bejn l-Istati Membri ta’ l-UE. F’dettall, dawn il-miżuri li ġejjin 
huma mixtieqa:

1. Il-politika tal-Kummissjoni li taħdem lejn bażi tat-taxxa tal-kumpaniji kkonsolidata u 
komuni tagħmel sens biss bħala l-ewwel pass fil-mixja biex jintlaħqu rati tat-taxxa tal-
kumpaniji armonizzati. Inkella, kumpaniji li jużaw l-infrastruttura Ewropea, is-servizzi 
pubbliċi Ewropej u l-impjegati b’edukazzjoni għolja Ewropej jistgħu dejjem aktar jevitaw li 
jikkontribwixxu għall-proviżjoni ta’ dak kollu. L-armonizzazzjoni tal-bażijiet tat-taxxa 
mingħajr l-armonizzazzjoni tar-rati m’hix se tnaqqas anzi tixpruna l-kompetizzjoni tat-taxxa.

Ir-Relatur jappoġġja l-pożizzjoni tal-Kummissjoni li “…inċentivi tat-taxxa jistgħu jgħinu biex 
jindirizzaw in-nuqqasijiet tas-suq u jżidu l-investiment fir-riċerka dwar in-negozju billi 
jnaqqsu l-ispejjeż tar-riċerka u żvilupp (R&D)”. Madankollu, jekk l-ispejjeż tar-R&D huma 
biċċa minnhom koperti minn fondi pubbliċi, għandhom isiru disposizzjonijiet li l-profitti li 
jirriżultaw ma jispiċċawx fil-bwiet tal-privat. Barra dan, inċentivi tat-taxxa m’għandhomx 

Taxxi Totali (inkl Kontribuzzjonijiet soċjali) fil-GDP

jintużaw bħala sussidji indiretti għall-intrapriżi l-kbar iżda jappoġġjaw l-IŻM innovattivi 
b’mod partikulari.

2. Ix-xejra biex tkun introdotta sistema doppja ta’ tassazzjoni fuq id-dħul jew anke taxxa bażi 
ġenerali għandha titwaqqaf. It-tassazzjoni għandha tikkontribwixxi għall-bilanċ soċjali billi 
progressivament tintaxxa d-dħul personali, indipendentement mis-sors tiegħu.

Il-ftehim ta’ l-2003 dwar l-assistenza mutwali fir-rigward ta’ dħul mit-tfaddil kien pass fid-
direzzjoni t-tajba. Madankollu, naqas milli jkopri mhux biss id-dħul mill-interessi ta’ persuni 
naturali imma wkoll introjtu minn dividendi jew profitti kapitali realizzati. Dawn in-
nuqqasijiet jipprovdu r-raġuni għall-evażjoni tat-taxxa u jdgħajjfu l-effett mixtieq.

3. Fl-UE-15, madwar 9% tal-popolazzjoni għandhom 60% tal-ġid finanzjarju privat. Billi l-
akkumulazzjoni tal-ġid finanzjarju fis-sens strett tal-kelma ma jappoġġjax l-impjiegi u t-
tkabbir, it-trażżin tiegħu permezz tat-tassazzjoni jikkontribwixxi lejn l-irkuprar tad-dħul tal-
finanzi ta’ l-istat u baġits bilanċjati mingħajr ma jnaqqas id-domanda effettiva. Ix-xejra biex 
jitnaqqsu jew jiġu aboliti t-taxxi fuq il-ġid għandha għalhekk tkun imdawra.

Sakemm il-ġid, il-profitti kapitali jew il-legati huma ntaxxati b’mod mhux ugwali kif inhu l-
każ bħalissa fl-UE, taxxi fuq il-ħruġ għandhom ikunu aċċettati bħala miżura leġittima biex 
tħares id-disposizzjonijiet tat-taxxa nazzjonali.

4. Rati għolja ta’ VAT kif ukoll taxxi oħrajn fuq prodotti bażiċi tal-konsumatur għandhom 
effett rigressiv b’saħħtu u joħonqu d-domanda. L-intaxxar aktar b’saħħtu ta’ oġġetti tal-lussu 
li jqumu ħafna tista’ tkun alternattiva, billi d-domanda għal dawn il-prodotti hija ferm inqas 
elastika mal-prezz, u taxxi fuq il-lussu m’humiex rigressivi.

Barra dan, il-valur tal-bejgħ fuq is-swieq finanzjarji għandu jkun intaxxat b’mod aktar 
b’saħħtu, per eżempju bl-introduzzjoni/żieda ta’ taxxi fuq it-transazzjonijiet fis-sigurtajiet. 
Billi l-valur tal-bejgħ fuq il-boroż Ewropej ilaħħaq għal diversi triljuni ta’ € kull sena, anke 
taxxa żgħira tista’ tiġġenera dħul kbir mingħajr ma tagħmel ħsara lid-domanda tal-konsumatur 
jew għall-investiment. B’żieda ma’ dan, l-UE għandha tikkunsidra li timplimenta taxxa fuq it-
transazzjonijiet fil-munita (CTT) li mhux biss ikollha effett stabbilizzanti fuq is-swieq 
finanzjarji, iżda wkoll iżżid id-dħul bejn €16 u €18 biljun b’rata ta’ taxxa baxxa ħafna (0.01).

Politika dwar it-tassazzjoni fl-Unjoni Ewropea li hija orjentata fuq dawk il-prinċipji tista’ fil-
fatt “tikkontribwixxi għal żieda fl-impjiegi u tippromwovi ekonomiji li huma soċjalment 
inklużivi” (KUMM(2005) 532).

